
TAIRISCINT I gCOMHAIR RÚN Ó PHARLAIMINT NA hEORPA

maidir leis an Seimeastar Eorpach um chomhordú an bheartais eacnamaíoch: 
Tosaíochtaí fostaíochta agus sóisialta le haghaidh 2023
(2022/2151(INI))

Tá Parlaimint na hEorpa,

– ag féachaint d’Airteagal 3 den Chonradh ar an Aontas Eorpach,

– ag féachaint d’Airteagail 9 agus 149 den Chonradh ar Fheidhmiú an Aontais Eorpaigh,

– ag féachaint do theachtaireacht ón gCoimisiún an 22 Samhain 2022 maidir leis an 
Suirbhé Bliantúil don Fhás Inbhuanaithe 2023 (COM(2022)0780),

– ag féachaint do thogra ón gCoimisiún an 22 Samhain 2022 le haghaidh Tuarascáil 
Chomhpháirteach ar Fhostaíocht ón gCoimisiún agus ón gComhairle 
(COM(2022)0783),

– ag féachaint do mholadh ón gCoimisiún an 22 Samhain 2022 le haghaidh moladh ón 
gComhairle maidir le beartas eacnamaíoch an limistéir euro (COM(2022)0782),

– ag féachaint do thuarascáil ón gCoimisiún an 22 Samhain 2022 dar teideal Alert 
Mechanism Report 2023 [Tuarascáil 2023 maidir leis an Sásra Foláirimh] 
(COM(2022)0781),

– ag féachaint do theachtaireacht ón gCoimisiún an 22 Samhain 2022 maidir le 
Dréachtphleananna Buiséadacha 2023: Measúnú Foriomlán (COM(2022)0900),

– ag féachaint do Cholún Eorpach na gCeart Sóisialta (EPSR) a d’fhógair an Chomhairle, 
Parlaimint na hEorpa agus an Coimisiún Eorpach i mí na Samhna 2017,

– ag féachaint do theachtaireacht ón gCoimisiún an 9 Samhain 2022 maidir le 
treoshuíomhanna le haghaidh athchóiriú ar chreat rialachais eacnamaíoch an Aontais 
(COM(2022)0583),

– ag féachaint do Thuarascáil ón Údarás Eorpach Saothair ó mhí na Samhna 2021 maidir 
le Ganntanais agus Barrachais Saothair,

– ag féachaint do Riail 54 de na Rialacha Nós Imeachta,

– ag féachaint do thuarascáil ón gCoiste um Fhostaíocht agus um Ghnóthaí Sóisialta (A9-
0051/2023),

A. de bhrí go ndéanann an tuarascáil chomhpháirteach ar fhostaíocht do 2013 neartú ar mar 
a dhírítear ar chur chun feidhme Spriocanna Forbartha Inbhuanaithe na Náisiún 
Aontaithe (SDGanna), ar chuspóirí an Chomhaontaithe Ghlais don Eoraip, agus EPSR, i 
gcomhréir le gealltanais Phlean Gníomhaíochta EPSR ó mhí an Mhárta 2021 agus le 

Dearbhú Porto ó Cheannairí an Aontais an 8 Bealtaine 2021; de bhrí gur cheart treallús 
an Aontais a neartú lena chur chun feidhme i dtreo aistriú glas, digiteach agus cóir agus 
rannchuidiú a dhéanamh le cóineasú sóisialta agus eacnamaíoch aníos a bhaint amach; 
de bhrí go dtugtar le fios i roinnt mhaith measúnuithe ón gCoimisiún ar an Seimeastar 
Eorpach go raibh comhlíonadh lena chuid moltaí íseal, i bpáirt mar gheall ar a in-
fhorfheidhmitheacht theoranta, lena n-áirítear i gcás ábhair a bhaineann leis an mbeartas 
sóisialta;

B. de bhrí go léirítear i suirbhé Eurofound1 go bhfuil dúshláin maidir leis an gcostas 
maireachtála fós á dtuairisciú i mBallstáit uile an Aontais, agus go bhfuil 48 % de na 
freagróirí ag streachailt chun an snáithe a choinneáil faoin bhfiacail; de bhrí go bhfuil 
cogadh foghach na Rúise i gcoinne na hÚcráine ina chúis le géarchéimeanna daonnúla, 
fuinnimh agus eacnamaíocha san Aontas agus go bhfuil géarú déanta aige ar na 
neamhionannais atá cheana ann; de bhrí go gcabhródh gníomhaíochtaí faoi EPRS le 
deiseanna fostaíochta ardcháilíochta agus córais cosanta sóisialta chothroma a chruthú, 
rud atá ríthábhachtach chun athléimneacht amach anseo a fheabhsú;

C. de bhrí, cé gur fhan ráta dífhostaíochta an Aontais seasmhach ag 6 % i mí Lúnasa 2022, 
go bhfuil cuideachtaí an Aontais ag streachailt chun fostaithe a bhfuil na scileanna 
riachtanacha acu a aimsiú; de bhrí gurb é infhaighteacht foirne oilte agus bainisteoirí a 
bhfuil taithí acu an fhadhb is mó atá ag ceathrú cuid d’fhiontair bheaga agus 
mheánmhéide (FBManna) an Aontais, arb ionann iad agus 99 % de ghnólachtaí uile an 
Aontais2;

D. de bhrí go léirítear i suirbhé Eorabharaiméadair gurb iad neamhionannais shóisialta an t-
údar imní is tromchúisí atá ag daoine san Aontas agus gur measa na neamhionannais sin 
mar gheall ar iarmhairtí sóisialta agus eacnamaíocha phaindéim COVID-19 chomh 
maith le fadhbanna struchtúracha eile; de bhrí gur féidir éifeachtaí díobhálacha a bheith 
ag neamhionannais mhóra ioncaim ar an bhfás eacnamaíoch agus an bonn a bhaint ón 
gcomhtháthú sóisialta; de bhrí go bhfuil géarchéim eacnamaíoch agus shóisialta á 
cruthú leis an gcostas maireachtála agus leis an mboilsciú atá ag méadú as cuimse, mar 
thoradh ar mhéaduithe ollmhóra ar phraghas an fhuinnimh, an bhreosla, an bhia agus na 
n-earraí riachtanacha ar fud na hEorpa; de bhrí, fiú roimh an bpaindéim, gur theastaigh 
ó 78 % de dhaoine san Aontas go ndéanfadh a rialtais náisiúnta tuilleadh chun 
neamhionannais ioncaim a laghdú3; de bhrí gur deis uathúil atá san athbhreithniú atá 
beartaithe a dhéanamh ar an gcreat rialachais eacnamaíoch chun tacú leis an 
infheistíocht shóisialta;

E. de bhrí go bhfuil bochtaineacht lucht oibre fós ina dúshlán do go leor de na Ballstáit; de 
bhrí go bhfuil oibrithe ar chonarthaí sealadacha i mbaol i bhfad níos airde ón 
mbochtaineacht lucht oibre ná iad siúd atá ar chonarthaí buana; de bhrí gur tháinig ardú 
ó 8.5 % in 2010 go 9 % in 2019 ar an mbochtaineacht lucht oibre san Aontas ach a bhí 
fós seasmhach idir 2020 agus 2021 i ngeall ar an idirghabháil beartais mhear le linn na 
paindéime; de bhrí nach mór dlúthfhaireachán a dhéanamh ar an mbochtaineacht lucht 

1 Eurofound, An ghéarchéim costais maireachtála agus bochtaineacht fuinnimh san Aontas: Tionchar sóisialta 
agus freagairtí beartais – Doiciméad eolais, 2022.
2 Eurostat, Príomhfhigiúirí maidir le Gnólachtaí Eorpacha, Eagrán 2022, lch. 10.
3 An Eoraip Shóisialta: Léirítear i suirbhé Eorabharaiméadair go dtacaíonn muintir na hEorpa le beartais 
shóisialta atá níos láidre agus le tuilleadh caiteachais shóisialta.

https://ec.europa.eu/social/main.jsp?langId=en&catId=89&furtherNews=yes&newsId=10509
https://ec.europa.eu/social/main.jsp?langId=en&catId=89&furtherNews=yes&newsId=10509

oibre, go háirithe i bhfianaise thionchar diúltach an bhoilscithe ar an bhfíorphá le 
déanaí; de bhrí go bhfuil na leibhéil fíorphá fós faoi bhun leibhéal na bliana géarchéime 
2009 in go leor de thíortha an Aontais; de bhrí go ndearna brabúis cuideachtaí agus 
íocaíochtaí díbhinne an leibhéal is airde riamh a bhaint amach sa dara ráithe de 2022; de 
bhrí gurb iad oibrithe ar ioncam íseal agus grúpaí leochaileacha is measa atá buailte, ach 
go bhfuil caighdeáin mhaireachtála na meánaicme ag dul in olcas go mear freisin;

F. de bhrí gurbh ionann agus 11.1 % an baol bochtaineachta nó eisiaimh shóisialta do na 
daoine a bhí i mbun fostaíochta san Aontas in 2021; de bhrí go bhfuil níos mó ná 8 % de 
na daoine a leanann d’os cionn 40 % dá n-ioncam indiúscartha a chaitheamh ar 
thithíocht, ach gur beag dul chun cinn atá déanta chun laghdú a dhéanamh ar an líon 
daoine atá gan dídean ar fud Bhallstáit an Aontais; de bhrí go bhfuil córais cosanta 
sóisialta faoi ollbhrú chun tionchar sóisialta na géarchéime a mhaolú agus dálaí 
maireachtála maithe mar aon le rochtain ar sheirbhísí bunriachtanacha amhail sláinte, 
oideachas agus tithíocht a áirithiú do chách; de bhrí go bhfuil an fhorbairt ar na seirbhísí 
sóisialta i roinnt de na Ballstáit fós míchothrom agus neamhionann ar fud an Aontais, 
agus aghaidh á tabhairt acu ar thearcmhaoiniú agus easpa caighdeáin cháilíochta;

G. de bhrí go bhfuil géarú déanta ag an athrú aeráide agus ag scriosadh an chomhshaoil ar 
neamhionannais ós rud é go ndéantar tionchar díréireach a imirt ar na boicht agus ar na 
grúpaí is leochailí; de bhrí nach mór do chomhaontú glas atá dírithe ar infheistíochtaí 
chun an t-aistriú chuig geilleagar dícharbónaithe, aeráidneodrach a bhaint amach, a 
bheith i gcomhthráth le hinfheistíocht a dhéanamh sna daoine nach bhfuil in acmhainn 
an t-athrú a chur i gcrích; de bhrí gur gá todhchaí inbhuanaithe a áirithiú do chách;

H. de bhrí, de réir na tuarascála is déanaí ón bPainéal Idir-Rialtasach ar an Athrú Aeráide 
(IPCC), go bhfuil an t-athrú aeráide, an téamh domhanda agus cailliúint na 
bithéagsúlachta ag tarlú ag dlús atá as cuimse, mar a léirítear leis na teagmhais 
dhrámatúla agus adhaimsire le déanaí ar fud an domhain; de bhrí go mbraitheann daoine 
san Eoraip níos géire ná riamh éifeachtaí chliseadh na haeráide agus na dteagmhas 
adhaimsire arb é an t-athrú aeráide is cúis leo; de bhrí go bhfuil ardú déanta ar 
spriocanna dícharbónaithe 2030 chun neodracht carbóin a bhaint amach faoi 2050; de 
bhrí go bhfuil na hiarrachtaí maolaithe agus oiriúnaithe ina gcúis leis an athrú ó bhonn 
ar gheilleagair agus ar mhargaí saothair na hEorpa agus ar bhonn náisiúnta;

I. de bhrí go bhfuil an boilsciú ard ar fud an Aontais, leis an ardú mear ar phraghasanna 
bia agus fuinnimh, ag cur ualach ar theaghlaigh agus ar FBManna, arb iad na daoine is 
leochailí ar na hioncaim is ísle is measa atá buailte; de bhrí go bhfuil géarú á dhéanamh 
ar an mbochtaineacht fuinnimh ag dálaí an mhargaidh fuinnimh agus ag an ardú mear ar 
phraghsanna, a raibh níos mó ná 50 milliún duine san Aontas neamhchosanta ina leith 
cheana féin in 2019, roimh thús na paindéime; de bhrí gurb é réamh-mheas an Bhainc 
Ceannais Eorpaigh (BCE) go bhfanfaidh an boilsciú ard in 2023 (os cionn a sprioc 2 %) 
agus go bhfuil sé beartaithe aige leanúint de rátaí úis a ardú sna míonna amach 
romhainn; de bhrí go bhfuil impleachtaí diúltacha ag géarchéim an chostais 
mhaireachtála agus ag saobhadh sa mhargadh tithíochta, amhail airgeadrú méadaithe, 
d’inacmhainneacht tithíochta, leis an mbaol ann go méadófar tuilleadh an easpa dídine;

J. de bhrí go bhfuil gá ag an Aontas le straitéis thionsclaíoch lena ndéanfar a bhonn 
tionsclaíoch níos athléimní, níos éifeachtaí go sóisialta agus níos inbhuanaithe ó thaobh 

an chomhshaoil de; de bhrí go bhfuil gá ag aistriú atá cóir go sóisialta agus todhchaí na 
tionsclaíochta le hinfheistíocht phoiblí ollmhór; de bhrí go bhfuil straitéis den sórt sin 
ríthábhachtach chun a áirithiú go n-urramófar cuspóirí aeráide, go háirithe Comhaontú 
Pháras; de bhrí nach mór straitéis saothair a bheith i gcomhthráth le straitéis 
tionsclaíochta an Aontais; de bhrí, le haon samhail táirgeachta atá cothrom agus 
inbhuanaithe, gur cheart oibrithe agus ceardchumainn, mar aon le leasanna oibrithe agus 
saineolas seanbhunaithe, a bheith i gcroílár a forbartha chun a feidhmiú daonlathach a 
áirithiú;

K. de bhrí, ach é a bheith dea-rialáilte, go bhfuil sé d’acmhainneacht ag an ngeilleagar 
digiteach nua, lena n-áirítear an intleacht shaorga (IS), dul chun sochair don tsochaí ina 
hiomláine trí fheabhas a chur ar cháilíocht na beatha agus ar dhálaí oibre agus trí 
fhostaíocht a chaomhnú agus deiseanna nua fostaíochta ardcháilíochta a chruthú araon, 
lena gcothaítear rathúnas agus lena n-éascaítear an t-aistriú chuig geilleagar níos 
inbhuanaithe, níos láidre agus níos athléimní; 

L. de bhrí, de réir Eurofound, go raibh 20 % de na poist san Eoraip ar ‘dhrochcháilíocht’ 
in 2017, lenar cuireadh sláinte fhisiciúil nó mheabhrach na n-oibrithe i mbaol 
méadaithe; de bhrí, de réir ECFE, gur tosca riosca a bhaineann le drochshláinte 
mheabhrach iad an éiginnteacht airgeadais agus an éiginnteacht fostaíochta; de bhrí go 
bhfuil infheistíocht i bpoist ardcháilíochta fhadtéarmacha ríthábhachtach chun an 
drochshláinte mheabhrach i measc oibrithe a chomhrac;

M. de bhrí go dtugtar chun suntais le paindéim COVID-19 an gá atá le faireachas agus 
infheistíocht mhéadaithe sna Ballstáit uile chun a áirithiú go bhfuil siad ullmhaithe go 
leormhaith chun déileáil le géarchéimeanna sláinte amach anseo agus go bhfuil siad 
ábalta cáilíocht an chúraim i gcás gach tinnis agus dála eile a chaomhnú freisin; de bhrí 
nach mór aird ar leith a thabhairt ar riachtanais grúpaí leochaileacha;

N. de bhrí gur cheart comhionannas inscne agus príomhshruthú inscne a bheith i gcroílár 
straitéis bhliantúil fáis inbhuanaithe 2023;

O. de bhrí gur den ríthábhacht iad oibrithe oilte, an t-oideachas, oiliúint agus foghlaim ar 
feadh an tsaoil chun aistriú inbhuanaithe agus cóir gheilleagar na hEorpa a áirithiú; de 
bhrí nach mór cláir uas-scilithe, athscilithe agus oiliúna a bheith ar fáil do gach oibrí, 
lena n-áirítear oibrithe atá faoi mhíchumas, agus gur cheart iad a chur in oiriúint freisin 
do riachtanais agus d’acmhainneachtaí na n-oibrithe;

P. de bhrí go bhfuil sé de cheart ag oibrithe ardleibhéal cosanta a bheith acu ar a sláinte 
agus a sábháilteacht, le hionad oibre inrochtana agus timpeallacht a chomhlíonann agus 
a rannchuidíonn le cur chun feidhme Cholún Eorpach na gCeart Sóisialta agus na 
gcaighdeán Sláinte agus Sábháilteachta Ceirde;

1. á thabhairt chun suntais gur chuir gníomhaíocht beartais mhear chomhordaithe an 
Aontais le linn phaindéim COVID-19 maolú ar thurraingí eacnamaíocha agus gur 
chosain sí an daonra ar na hiarmhairtí is díobhálaí na géarchéime; á chreidiúint, cé gur 
dúshláin nua eacnamaíocha, shóisialta agus gheopholaitiúla do gheilleagar agus do 
shochaí an Aontais iad na drochiarmhairtí ó chogadh foghach na Rúise i gcoinne na 
hÚcráine, go bhfuil méadú fós ar dhúshláin shóisialta sheanbhunaithe, amhail an 

bhochtaineacht, an t-eisiamh sóisialta, géarchéimeanna aeráide agus bithéagsúlachta 
agus neamhionannais agus nach mór dul i ngleic leo freisin;

2. ag tacú le uaillmhian an Choimisiúin agus na mBallstát freagairtí beartais an Aontais a 
chomhordú ar bhealach níos dlúithe chun maolú a dhéanamh ar an ualach 
gearrthéarmach a bhaineann le praghsanna arda fuinnimh agus bia, boilsciú, suaitheadh 
sa slabhra soláthair, lena n-áirítear ganntanais cógas leighis, leibhéil fiachais atá ag ardú 
agus an costas méadaithe ar iasachtaíocht, lena n-áirítear morgáistí, do theaghlaigh agus 
do ghnólachtaí Eorpacha, go háirithe FBManna agus fiontraithe; á áitiú go bhfuil gá ag 
an Aontas Eorpach le samhail fuinnimh a áirithíonn rochtain uilíoch ar fhoinsí 
dícharbónaithe fuinnimh agus a chuireann deireadh leis an mbochtaineacht fuinnimh; á 
thabhairt chun suntais go bhfuil infheistíocht shóisialta bunriachtanach chun lamháil 
d’fás inbhuanaithe sa mheántéarma agus san fhadtéarma agus go bhfuil feidhm 
cobhsaíochta bunriachtanach ag córais leasa náisiúnta; á thabhairt chun suntais go bhfuil 
gá le Ciste Ceannasachta an Aontais chun a áirithiú, i measc nithe eile, go bhfuil 
solúbthacht ag na Ballstáit uile chun dul i ngleic leis na dúshláin shóisialta, aeráide agus 
chomhshaoil;

3. á chur i bhfáth nach mór do chuid d’aidhmeanna an fháis eacnamaíoch inbhuanaithe 
claochlú cuimsitheach sochéiceolaíoch ar ár ngeilleagair a áirithiú, lena ndéantar 
míchothromaíochtaí sóisialta, eacnamaíocha agus comhshaoil a chosc tríd an 
mbochtaineacht a chomhrac, neamhionannais a laghdú agus poist chuibhiúla a chruthú 
le pá agus dálaí oibre leormhaithe, agus ailíniú á áirithiú le SDGanna agus le EPSR;

4. á chur in iúl gur cúis bhuartha di go bhfuil 21.7 % de dhaonra an Aontais i mbaol 
bochtaineachta nó eisiaimh shóisialta, agus go bhfuil sé níos dóchúla na mná agus 
daoine fásta óga a bheith i mbaol; ag tabhairt dá haire nach mbainfear amach an 
phríomhsprioc laghdú 15 mhilliún duine a dhéanamh ar líon na ndaoine atá i 
mbochtaineacht gan aghaidh a thabhairt ar na daoine is leochailí; á iarraidh ar an 
gCoimisiún agus ar na Ballstáit bealaí spriocdhírithe a fhorbairt chun tacú le daoine atá 
dífhostaithe go fadtéarmach agus atá gan dídean, chomh maith le daoine a bhfuil an 
iliomad bacainní agus cineálacha idirdhealaithe os a gcomhair; á chur i bhfáth go bhfuil 
gá le hioncaim íosta leormhaithe chun daoine a thabhairt slán ón mbochtaineacht; á chur 
i bhfios go láidir go bhfuil an easpa dídine ar cheann de na cineálacha eisiaimh 
shóisialta is déine agus gur uirlis riachtanach é an tArdán Eorpach chun an Easpa Dídine 
a Chomhrac agus é mar chuspóir críochnaitheach leis deireadh a chur leis an easpa 
dídine faoi 2030; á iarraidh ar an gCoimisiún agus ar na Ballstáit straitéisí náisiúnta 
uaillmhianacha a ghlacadh le cistiú leordhóthanach náisiúnta agus ón Aontas ag gabháil 
leo, bunaithe ar an bprionsabal ‘tús áite don tithíocht’, chun an cosc ar easpa dídine a 
chur chun cinn agus chun rochtain ar thithíocht leormhaith, shábháilte agus inacmhainne 
a chur ar fáil; á chur i bhfáth go bhfágann an ghéarchéim maidir leis an gcostas 
maireachtála go bhfuil sé níos tábhachtaí fós an Ráthaíocht Eorpach do Leanaí, an 
Ráthaíocht Threisithe don Aos Óg agus Straitéis AE um Chearta Daoine faoi 
Mhíchumas a chur chun feidhme ar an leibhéal náisiúnta; á iarraidh ar an gCoimisiún a 
bheith níos gníomhaí maidir leis an mbochtaineacht a chomhrac, go háirithe 
bochtaineacht leanaí agus bochtaineacht lucht oibre; á iarraidh ar an gCoimisiún a 
dhícheall a dhéanamh faireachán mionsonraithe a dhéanamh ar chur chun feidhme na 
Ráthaíochta do Leanaí i ngach Ballstát;

5. á chur i bhfáth go rannchuidíonn seirbhísí poiblí ardcháilíochta agus dea-mhaoinithe, 
lena n-áirítear seirbhísí sóisialta, le croíluachanna daonlathacha amhail urraim do 
chearta bunúsacha agus do chearta an duine agus go bhfuil ról ríthábhachtach acu 
maidir le géarchéimeanna a shárú; ag tabhairt rabhaidh go n-imrítear tionchar diúltach 
ar dhaoine leochaileacha nach bhfuil aon rochtain nó rochtain theoranta acu ar sheirbhísí 
sóisialta spriocdhírithe ar an rochtain atá acu ar sheirbhísí poiblí tábhachtacha eile, 
amhail cúram sláinte nó oiliúint; á iarraidh ar an gCoimisiún breithniú a dhéanamh ar an 
bhféidearthacht athbhreithniú a dhéanamh ar Chreat Cáilíochta an Aontais le haghaidh 
seirbhísí ar mhaithe leis an leas eacnamaíoch i gcoitinne chun tacú le hiarrachtaí na 
mBallstát rochtain ar sheirbhísí bunriachtanacha ar ardchaighdeán a fheabhsú, go 
háirithe tithíocht, fuinneamh, iompar, uisce, sláintíocht, seirbhísí airgeadais agus 
cumarsáid dhigiteach; á iarraidh ar an gCoimisiún Eorpach breithnithe sóisialta a chur 
san áireamh ar bhealach níos éifeachtaí i réimse na Státchabhrach agus raon feidhme 
Rialachán Ginearálta na Blocdhíolúine a leathnú sa chéad athbhreithniú eile a dhéanfar 
air chun rannchuidiú le rochtain níos fearr ar earraí agus ar sheirbhísí bunriachtanacha 
agus le cáilíocht na n-earraí agus na seirbhísí sin;

6. ag cur béim ar an ngá atá leis na moltaí tír-shonracha sa Seimeastar Eorpach chun 
infheistíocht a dhéanamh i liúntais leordhóthanacha míchumais atá comhoiriúnach le 
cineálacha eile ioncaim, chun baol na bochtaineachta a laghdú do dhaoine faoi 
mhíchumas;

7. á chreidiúint nach mór beartais comhionannais inscne a dhaingniú agus a 
phríomhshruthú i ngach céim den rialachas eacnamaíoch; á chur i bhfáth gur gá 
comhionannas inscne, an neamh-idirdhealú agus comhionannas sóisialta a áirithiú i 
gcaidrimh fostaíochta; á iarraidh ar an gCoimisiún agus ar na Ballstáit aghaidh a 
thabhairt ar bhaineannú na bochtaineachta ina chineálacha uile, go háirithe trí dhálaí 
oibre in earnálacha baineannaithe a fheabhsú; á iarraidh go neartófaí beartais atá íogair 
ó thaobh inscne de ar leibhéal an Aontais, rud atá bunriachtanach chun a áirithiú nach 
ndéanfaidh tionchar na géarchéime costas maireachtála an neamhionannas inscne a 
leathnú;

8. á iarraidh go mbeadh próiseas níos daonlathaí ann i gcás an tSeimeastair Eorpaigh, agus 
Parlaimint na hEorpa a bheith rannpháirteach go dlúth i dtosaíochtaí beartais 
mhaicreacnamaíocha agus shóisialta a leagan síos, go háirithe; á mheas gur cheart do 
phróiseas an tSeimeastair Eorpaigh an gnáthnós imeachta reachtach a leanúint agus 
comhaontú a bheith déanta ina leith idir an Chomhairle agus Parlaimint na hEorpa; á 
iarraidh ar an gCoimisiún struchtúr rialachais eacnamaíoch a fhorbairt san Aontas a 
bheadh bunaithe ar dhlúthpháirtíocht, lánpháirtiú, ceartas sóisialta agus cóineasú, 
comhionannas inscne, seirbhísí poiblí ardcháilíochta, lena n-áirítear córas oideachais 
poiblí ardcháilíochta do chách, fostaíocht ardcháilíochta agus forbairt inbhuanaithe;

9. á chur in iúl gur cúis bhuartha di éifeachtaí tromchúiseacha sóisialta agus fostaíochta na 
géarchéime reatha, go háirithe do dhaoine óga; á iarraidh ar na Ballstáit agus ar an 
gCoimisiún a áirithiú go mbeidh rochtain ag gach duine óg san Eoraip ar an oideachas, 
oiliúint agus tréimhsí oiliúna íoctha agus ar mhargadh an tsaothair; á iarraidh ar na 
Ballstáit agus ar an gCoimisiún tús áite a thabhairt don chomhrac i gcoinne na 
dífhostaíochta; á iarraidh, dá bhrí sin, ar an gCoimisiún agus ar na Ballstáit an ionstraim 
Eorpach le haghaidh Tacaíocht shealadach chun Rioscaí Dífhostaíochta a mhaolú i gcás 

Éigeandála (SURE) a threisiú chun tacú le scéimeanna oibre gearr-ama, le hioncam 
oibrithe agus le hoibrithe a chuirfí ar iomarcaíocht shealadach mar gheall ar an méadú ar 
phraghsanna fuinnimh, i measc cúiseanna eile, chomh maith le héifeachtaí turraingí 
neamhshiméadracha a mhaolú; 

10. ag tacú le haistriú i dtreo samhail fáis inbhuanaithe, chuimsitheach agus athléimneach a 
thacaíonn le cóineasú sóisialta aníos agus a neartaíonn an fhorbairt inbhuanaithe agus 
athléimneacht gheilleagar agus shochaithe an Aontais; á chur in iúl gur geal léi an dul 
chun cinn atá déanta i mbliana i dtreo chur chun feidhme iomlán EPSR ach go bhfuil sí 
fós ag fanacht lena chur chun feidhme iomlán, lena n-áirítear a phríomhspriocanna 
ábhartha do 2030, prótacal maidir le dul chun cinn sóisialta agus cur chun cinn 
infheistíochtaí atá dírithe ar an todhchaí atá dírithe ar an aistriú glas cóir agus ar an 
aistriú digiteach cóir, lena mbaineann gné láidir shóisialta, lena n-áirítear comhionannas 
inscne; 11. á iarraidh ar an gCoimisiún agus ar na Ballstáit a áirithiú, le 
tionscnaimh chistiúcháin AE amach anseo lena dtabharfar tacaíocht don earnáil 
tionsclaíochta agus don cheannasacht, go n-áiritheofar fás fadtéarmach agus 
inbhuanaithe agus dul chun cinn sóisialta; á mheas go bhfuil sé ríthábhachtach na 
gnéithe ábhartha seo a leanas a chomhtháthú in aon ionstraimí cistiúcháin a bheidh ann 
amach anseo:

- an ceartas sóisialta mar threoirphrionsabal chun an tAontas a dhéanamh níos 
athléimní i gcoinne bagairtí don tsláinte agus don fholláine atá ag dul i méid;

- fócas láidir ar oibrithe, ionas gur cheart, le hinfheistíochtaí, go gcruthófaí poist 
ardcháilíochta chun na haicmí ísle agus na meánaicmí a ardú agus go mbeadh 
tairbhí nithiúla ann d’oibrithe agus do phobail a ndéantar dearmad orthu agus a 
fhágtar ar gcúl go minic;

- ceartas comhshaoil chun dáileadh cothrom tionscadal a áirithiú le go ndéanfaí 
tairbhe do phobail faoi mhíbhuntáiste a mbíonn tionchar díréireach ag an 
tearcinfheistíocht i mbonneagar criticiúil, truailliú agus athrú aeráide orthu;

12. ag cur sonrú i bpróiseas athbhreithnithe an tSeimeastair Eorpaigh, le raon feidhme níos 
leithne agus faireachas iltaobhach feabhsaithe chun inbhuanaitheacht agus 
infheistíochtaí bunriachtanacha a áirithiú agus cobhsaíocht fhioscach á háirithiú ag an 
am céanna agus athchóirithe agus infheistíochtaí á gcur san áireamh trí na Pleananna 
Náisiúnta Téarnaimh agus Athléimneachta (NRRPanna), trí aistriú i dtreo fuinneamh 
glan don Eoraip trí REPowerEU agus trí SDGanna na Náisiún Aontaithe; á mheas gur 
cheart go lamhálfadh rialacha fioscacha Eorpacha don infheistíocht phoiblí is gá agus do 
mhaoiniú an aistrithe chóir chuig geilleagar saor ó charbón agus do chur chun feidhme 
cuí phrionsabail Cholún Eorpach na gCeart Sóisialta; á chur i bhfáth, cé go bhfuil gá leis 
an bhfiachas poiblí a laghdú laistigh de thréimhse ama réasúnach, go bhfuil gá ag na 
Ballstáit bheaga nó ag Ballstáit a bhfuil fiachais níos mó acu le conairí coigeartaithe 
aonair níos solúbtha a fhágann go mbeidh dóthain spáis fhioscaigh acu chun tabhairt 
faoi na hinfheistíochtaí agus na hathchóirithe is gá le haghaidh aistrithe glasa agus 
digiteacha atá cothrom go sóisialta ar bhealach nach bhfágfaidh aon duine ar lár; á 
mheabhrú do na Ballstáit gur gheall siad go dtabharfaidís faoi athchóirithe agus go 
ndéanfaidís infheistíochtaí a rannchuidíonn le comhtháthú eacnamaíoch, sóisialta agus 
críochach AE agus le fás inbhuanaithe agus cuimsitheach, tionchar sóisialta agus 

eacnamaíoch na géarchéime a mhaolú, go háirithe ar ghrúpaí leochaileacha, chomh 
maith le rannchuidiú le cur chun feidhme Cholún Eorpach na gCeart Sóisialta trína 
gcuid pleananna náisiúnta; á thabhairt chun suntais go bhfuil siad tiomanta don chur 
chun feidhme sin a shaothrú tuilleadh ar leibhéal an Aontais agus ar an leibhéal 
náisiúnta chun neamhionannais a laghdú, pá cuibhiúil a chosaint, eisiamh sóisialta agus 
bochtaineacht a chomhrac, agus an cuspóir maidir le bochtaineacht leanaí a chomhrac 
agus aghaidh a thabhairt ar na rioscaí a bhaineann le heisiamh sóisialta á gcur san 
áireamh, chun cóineasú eacnamaíoch agus sóisialta aníos agus cruthú post 
ardcháilíochta a chothú; 

13. á mheabhrú gur cheart don Seimeastar Eorpach prionsabail Cholún Eorpach na gCeart 
Sóisialta a chomhtháthú tuilleadh, lena n-áirítear prionsabal Uimh. 11 maidir le cúram 
leanaí agus tacaíocht do leanaí; á thabhairt chun suntais gur coinníollacha riachtanacha 
iad infhaighteacht seirbhísí saor in aisce agus seirbhísí ardcháilíochta amhail oideachas 
agus cúram luath-óige, oideachas, sláinte, agus rochtain ar thithíocht leormhaith agus ar 
chothú sláintiúil chun comhionannas deiseanna a áirithiú agus chun an bhochtaineacht 
agus an t-eisiamh sóisialta a chomhrac; ag tabhairt dá haire go bhfuil gá le bearta 
cuimsitheacha agus comhtháite a chistítear go hiomchuí, agus cur chun feidhme na 
Ráthaíochta Eorpaí do Leanaí ar an leibhéal náisiúnta, chun aghaidh a thabhairt ar 
bhochtaineacht leanaí; á iarraidh an athuair go méadófar cistiú na Ráthaíochta Eorpaí do 
Leanaí le buiséad tiomnaithe de 20 billiún euro ar a laghad agus á iarraidh ar na Ballstáit 
5 % ar a laghad dá gcistí CSE+ a leithdháileadh chun bochtaineacht leanaí a chomhrac 
agus folláine leanaí a chur chun cinn; 

14. á thabhairt chun suntais gur gá gné shóisialta an tSeimeastair Eorpaigh agus cur chun 
feidhme Cholún Eorpach na gCeart Sóisialta a neartú, go háirithe i bhfianaise an 
athbhreithnithe ar an rialachas eacnamaíoch agus i bhfianaise dhíghníomhachtú an 
chlásail éalaithe atá ar na bacáin; á iarraidh ar an gCoimisiún breithniú a dhéanamh ar 
ionstraim a thíolacadh maidir le creat cóineasaithe sóisialta, chun faireachán a 
dhéanamh ar rioscaí cóineasaithe shóisialta, chun cosc a chur ar ghníomhaíochtaí 
beartais eile nó turraingí eacnamaíocha éifeachtaí diúltacha iarmharta sóisialta a bheith 
acu ar chóineasú sóisialta aníos, chun céimeanna siar a d’fhéadfadh a bheith ann a 
bhrath chun Colún Eorpach na gCeart Sóisialta a chur chun feidhme go cuí agus chun 
spriocanna sóisialta a bhunú; á chreidiúint gur cheart rioscaí dibhéirseachta sóisialta a 
áireamh sna moltaí tírshonracha agus a chur san áireamh agus conairí coigeartaithe 
fioscacha á sainiú;

15. á thabhairt chun suntais go bhfuil gá le hinfheistíocht phoiblí agus phríobháideach chun 
cruthú post ardcháilíochta a fheabhsú agus chun tacú le FBManna; á chur i bhfios go 
láidir a thábhachtaí atá sé na scileanna agus na cáilíochtaí cearta a fhorbairt sa lucht 
saothair chun coinneáil suas leis an éileamh ar oibrithe oilte le linn na n-aistrithe glasa 
agus digiteacha; ag leanúint de thacaíocht a thabhairt don Choimisiún ina chuid 
iarrachtaí feabhas a chur ar dhálaí oibre agus ar chosaint fostóirí agus oibrithe Eorpacha 
trí phróisis idirphlé shóisialta agus cumhdach cómhargála a chothú agus a spreagadh; á 
chur in iúl gur geal léi cuimsiú an idirphlé shóisialta agus na bhforálacha cómhargála ón 
gCoimisiún i moltaí tírshonracha 2020-2021; á chur in iúl gurb oth léi, cé go ndearnadh 
idirphlé sóisialta a áireamh i 15 mholadh tírshonracha (CSRanna) in 2020, nach bhfuil 
sé le feiceáil ach in 2 mholadh thírshonracha in 2022; ag tathant ar an gCoimisiún 
cómhargáil, daonlathas ag an obair agus idirphlé sóisialta a chur chun cinn tríd an 

Seimeastar Eorpach, agus go háirithe sna moltaí tírshonracha, chun pá cuibhiúil a 
áirithiú trí chómhargáil;

16. á chur i bhfáth a thábhachtaí atá sé measúnú níos fearr a dhéanamh ar thionchar 
dáileacháin na mbeartas agus na n-athchóirithe atá ann cheana agus atá nua agus a 
ndéantar faireachán orthu trí phróiseas an tSeimeastair Eorpaigh; á iarraidh ar an 
gCoimisiún ceanglais maidir le measúnú tionchair dáileacháin a bhunú do chláir 
náisiúnta um athchóiriú (CNAnna); á chur i bhfios nach féidir le comhdhlúthú fioscach 
a bheith cothrom agus inbhuanaithe ach amháin má tá tionchar dáileacháin an 
chaiteachais ath-leithdháilte nó na n-athruithe ioncaim calabraithe go maith agus má 
rannchuidíonn sé le neamhionannais shóisialta, eacnamaíocha agus réigiúnacha a 
laghdú; á iarraidh ar an gCoimisiún modheolaíocht agus spriocanna soiléire a mholadh 
maidir le poist ardcháilíochta a chruthú; á mheabhrú do na Ballstáit go bhfuil sé de 
cheangal orthu míniú a chur sna pleananna náisiúnta maidir leis an gcaoi a bhfuiltear ag 
súil go rannchuideoidh na bearta le comhionannas inscne agus comhionannas deiseanna 
do chách agus le príomhshruthú na gcuspóirí sin;

17. á mheas go bhféadfaidh nach gcumhdófaí go leordhóthanach leis an scórchlár sóisialta 
athbhreithnithe 20 prionsabal Cholún Eorpach na gCeart Sóisialta; á iarraidh, dá bhrí 
sin, ar an gCoimisiún breithniú a dhéanamh ar an scórchlár sóisialta a athbhreithniú 
agus a fheabhsú tuilleadh, trí tháscairí ábhartha a áireamh, mar shampla táscairí a 
bhaineann le folláine shóisialta, agus sonraí a dhí-chomhiomlánú de réir tosca éagsúla, 
amhail inscne, aois, agus ioncam, chun éagsúlachtaí sóisialta agus tionchar na mbeartas 
ar ghrúpaí éagsúla a shainaithint, go háirithe iad siúd atá i staideanna leochaileacha, trí 
mheasúnú dinimiciúil; ag tarraingt aird ar a thábhachtaí atá sé táscairí a chur san 
áireamh a léiríonn go hiomlán treochtaí agus cúiseanna an neamhionannais, amhail 
táscairí maidir le comhionannas deiseanna, fostaíocht ardcháilíochta, dáileadh rachmais, 
rochtain uilíoch ar sheirbhísí poiblí ar ardchaighdeán, lena n-áirítear fuinneamh, uisce 
agus sláintíocht, pinsin leordhóthanacha, an ráta easpa dídine, scéimeanna ioncaim 
íosta, galair cheirde (lena n-áirítear dálaí meabhairshláinte) agus sochair 
dhífhostaíochta, chomh maith le táscairí lena ndéantar tionchar sóisialta an díghrádaithe 
comhshaoil agus an athraithe aeráide a thomhas; á mheabhrú don Choimisiún nach 
léirítear leis an táscaire ‘i mbaol bochtaineachta nó eisiaimh shóisialta’ cúiseanna níos 
leithne agus níos casta ná neamhionannais; 

18. ag cur sonrú sa teachtaireacht ón gCoimisiún ina leagtar amach treochtaí maidir le 
hathbhreithniú a dhéanamh ar an gcreat rialachais eacnamaíoch chun inbhuanaitheacht 
fiachais a neartú agus fás inbhuanaithe agus cuimsitheach a fheabhsú trí infheistíocht 
agus athchóirithe; á iarraidh ar an gCoimisiún measúnú a dhéanamh ar cé acu caiteachas 
agus infheistíocht atá riachtanach chun cuspóirí socheacnamaíocha fadtéarmacha a 
bhaint amach agus a cheanglaítear chun garspriocanna NRRP a chomhlíonadh agus 
córas nua a mholadh le haghaidh ríomhanna easnaimh iomarcacha bunaithe ar an 
measúnú sin freisin chun cothroime a mhéadú sna haistrithe glasa agus digiteacha, 
athléimneacht shóisialta agus cur chun feidhme CECS, agus inbhuanaitheacht an 
airgeadais phoiblí sna Ballstáit á háirithiú ag an am céanna; á chreidiúint gur cheart 
córais chánach a cheapadh ar bhealach lena laghdaítear neamhionannais, lena gcuirtear 
cothroime chun cinn agus lena gcosnaítear teaghlaigh, agus gur cheart iad a chothromú 
chun córais a dhéanamh níos cothroime agus níos éifeachtúla; á iarraidh ar an 
gCoimisiún agus ar na Ballstáit bearta éifeachtacha a ghlacadh chun seachaint cánach 

agus calaois chánach a chomhrac mar bhealach tábhachtach chun éagothromaíochtaí 
eacnamaíocha a laghdú agus feabhas a chur ar bhailiú ioncaim ó cháin sna Ballstáit; á 
mheabhrú gur féidir le híosráta cánach éifeachtach do chuideachtaí ilnáisiúnta móra 
laistigh den Aontas Eorpach rannchuidiú le dul i ngleic le saincheist na dumpála cánach 
agus a áirithiú go n-íocfaidh na corparáidí uile a gcion cothrom cánach ar bhrabúis arna 
nginiúint ag a ngníomhaíochtaí in AE;

19. á chur in iúl gur cúis bhuartha di an tírdhreach eacnamaíoch reatha, réamhaisnéisí 
gearrthéarmacha agus an tionchar a d’fhéadfadh a bheith ag méaduithe pá faoi bhun 
boilscithe ar chaighdeáin mhaireachtála san Aontas; á mheas go bhfuil ardú cumhachta 
ceannaigh ar cheann de na bealaí chun téarnamh eacnamaíoch breise a áirithiú, ach nach 
gcoinneoidh fás pá ginearálta bord ar bhord leis an mboilsciú thar an mbliain amach 
romhainn, ionas go gcaillfidh oibrithe cumhacht ceannaigh; á mheabhrú gur uirlis 
riachtanach é pá cuibhiúil chun cabhrú le teaghlaigh coinneáil suas le praghsanna 
fuinnimh atá ag ardú; á iarraidh ar na Ballstáit cleachtais iomaíocha atá bunaithe ar phá 
íseal agus ar dhrochdhálaí oibre a chomhrac, agus na forálacha a bhunaítear sa Treoir 
maidir le Pá Íosta a chur chun feidhme go tapa,4ionas, mar a mholtar, go méadófar pá 
íosta go 60 % ar a laghad d’olltuarastal airmheánach tíre nó go 50 % den ollmheánach; á 
iarraidh ar an gCoimisiún obair a dhéanamh chun dálaí maireachtála a fheabhsú agus 
chun faireachán a dhéanamh ar staid an phá íosta agus a áirithiú go léireofar i dtuarastail 
íseal, agus go háirithe pá íosta, an costas ard maireachtála; á iarraidh ar na Ballstáit pá 
íosta leormhaith a áirithiú, agus é mar aidhm leis caighdeán maireachtála cuibhiúil a 
bhaint amach, bochtaineacht lucht oibre a laghdú agus comhtháthú sóisialta agus 
cóineasú sóisialta aníos a chur chun cinn, agus an bhearna phá idir na hinscní a laghdú 
ag an am céanna; á chur i bhfáth, chun sciar na dteaghlach sa raon meánioncaim a 
leathnú, gur cheart na hiarrachtaí sin a chomhcheangal le beartais lena leathnaítear 
cumhdach na cómhargála agus lena gcuirtear borradh faoi rátaí ballraíochta 
ceardchumainn;

20. á iarraidh ar an gCoimisiún measúnú a dhéanamh ar an athbhreithniú a d’fhéadfaí a 
dhéanamh ar an treoir Eorpach maidir le soláthar poiblí chun cumhdach cómhargála a 
neartú trí cheangal a chur ar chuideachtaí comhaontuithe cómhargála a chomhlíonadh, 
lena n-áirítear an clásal sóisialta a neartú, agus tús áite a thabhairt do chuideachtaí a 
urramaíonn cearta saothair agus sóisialta, lena n-eisiatar ó thairiscintí na cuideachtaí sin 
ar cuireadh smachtbhannaí orthu as a bheith páirteach i gcleachtais atá faoi 
mhíbhuntáiste ag an Aontas;

21. á iarraidh ar an gCoimisiún agus ar na Ballstáit pá cuibhiúil agus poist ardcháilíochta a 
áirithiú, chomh maith le dálaí oibre cuibhiúla agus dea-shláinte fhisiciúil agus 
meabhairshláinte araon a chur chun cinn, go háirithe tríd an tsábháilteacht ag an obair; á 
mheabhrú, sa chomhthéacs sin, a thábhachtaí atá cothromaíocht oibre is saoil agus an 
ceart chun dícheangail, go háirithe anois go bhfuil na teorainneacha idir timpeallachtaí 
gairmiúla agus príobháideacha ag éirí níos doiléire le forbairt na teilea-oibre; á chur in 
iúl gur geal léi an comhaontú idir an Chomhairle agus an Pharlaimint maidir leis an 

4Treoir (AE) 2022/2041 maidir le pá íosta leordhóthanach san Aontas Eorpach (IO L 275, 25.10.2022, lch. 33).



RR\1274277GA.docx 13/22 PE738.744v02-00

GA

treoir maidir le trédhearcacht pá5 agus á iarraidh go gcuirfear chun feidhme go pras í; á 
iarraidh ar na Ballstáit measúnú a dhéanamh ar obair ar comhionann a luach i gcomhréir 
le critéir oibiachtúla atá neodrach ó thaobh inscne de;

22. á chur in iúl gur geal léi an comhaontú maidir leis an gCiste Aeráide Sóisialta a 
ghlacadh mar thús uaillmhianach chun aghaidh a thabhairt ar an tionchar a bheidh ag 
leathnú na trádála astaíochtaí chuig earnáil na tógála agus earnáil an iompair de bhóthar 
ar theaghlaigh leochaileacha, ar úsáideoirí iompair agus ar mhicrifhiontair; á chur i 
bhfios go láidir gurb é an cuspóir ginearálta rannchuidiú le haistriú cóir i dtreo 
neodracht aeráide nach bhfágfaidh aon duine ar lár; á iarraidh go mbeadh níos mó uirlisí 
ann chun aghaidh a thabhairt ar thionchar éagothrom an athraithe aeráide agus an 
díghrádaithe comhshaoil ar ghrúpaí ioncaim éagsúla chomh maith leis na hiarmhairtí 
sóisialta a bhaineann le claochlú ár sochaithe i dtreo na haeráidneodrachta; á thabhairt 
chun suntais a phráinní atá sé ionstraimí a ghlacadh lena gcuirtear ar chumas gach cuid 
den tsochaí tairbhe a bhaint as na tairbhí a bhaineann le geilleagar atá neodrach ó thaobh 
na haeráide de, agus lena gcosnaítear teaghlaigh, úsáideoirí iompair leochaileacha agus 
micrifhiontair ar thionchar an athraithe aeráide agus an truaillithe araon; á áitiú nach 
mór beartais agus cuspóirí sóisialta agus comhshaoil a chomhtháthú ar chomhchéim le 
beartais agus cuspóirí eacnamaíocha; á chur in iúl go bhfuil sí suite de go bhfuil an 
Comhshocrú Cobhsaíochta agus Fáis as dáta agus nach dtugann sé an tsolúbthacht ná an 
struchtúr is gá chun creat nua a chur ar bun le haghaidh rialachas na forbartha 
inbhuanaithe agus dul chun cinn sóisialta san Aontas; á iarraidh ar an gCoimisiún an 
ceart chun sláinte agus chun comhshaol sláintiúil a choimirciú ar leibhéal AE, ós rud é 
go bhfuil an ceart sin bunriachtanach chun a áirithiú go gcomhlíonfar formhór na gceart 
bunúsach eile agus chun aistriú cuimsitheach a bhaint amach;

23. á iarraidh ar an gCoimisiún agus ar na Ballstáit tógáil ar an gCiste Aeráide Sóisialta 
agus an bonn a leagan síos chun scéimeanna cosanta sóisialta glasa a fhorbairt ar an 
leibhéal náisiúnta le tacaíocht ón Aontas, chun athléimneacht shóisialta a neartú i 
gcoinne thionchair an athraithe aeráide agus an díghrádaithe comhshaoil trí aghaidh a 
thabhairt ar fho-iarmhairtí na mbeartas glas ar phoist agus ar dhálaí maireachtála agus 
chun a áirithiú go mbeidh na pobail a ndéantar difear dóibh lán-ullmhaithe do mhargadh 
saothair nua; á chur i bhfios go bhféadfaí na gnéithe seo a leanas a mheas le haghaidh na 
scéimeanna sin:

a) cosaint sláinte sóisialta do dhaoine a ndéanann teagmhais a bhaineann leis an 
athrú aeráide difear dóibh;

b) cosaint dífhostaíochta arna comhlánú le beartais ghníomhacha saothair d’oibrithe 
a chailleann uaireanta oibre nó a bpoist mar gheall ar dhálaí aeráide foircneacha 
nó teagmhais ghaolmhara, nó a leagtar amach mar thoradh ar dhúnadh tionscal ar 
mór a lorg carbóin;

5 Togra le haghaidh Treoir maidir le cur i bhfeidhm phrionsabal an phá chomhionainn ar obair 
chomhionann nó obair ar comhionann a luach idir fir agus mná a neartú trí shásraí 
trédhearcachta pá agus forfheidhmithe COM/2021/93 final).

c) cláir oibreacha poiblí a chuireann tacaíocht airgid nó chomhchineáil ar fáil agus a 
rannchuidíonn le sócmhainní agus bonneagar a athshlánú agus scileanna agus 
infhostaitheacht oibrithe á bhfeabhsú ag an am céanna agus a chinntíonn go bhfuil 
na huirlisí acu le comhtháthú i margaí saothair áitiúla nó nua;

d) sochair chúnaimh shóisialta do dhaoine atá thíos le turraingí aeráide, ag tacú lena 
n-ioncam agus lena slándáil bia;

e) scéimeanna ráthaíochta fostaíochta agus treorú oiliúna nó athdhíriú gairmiúil lena 
gcruthaítear deiseanna nua d’oibrithe agus do phobail nach féidir leo a slí bheatha 
a shaothrú a thuilleadh trína ngníomhaíochtaí roimhe seo mar gheall ar bhearta 
cosanta comhshaoil agus chun a áirithiú gur féidir iad a áireamh fós i margadh an 
tsaothair;

f) straitéisí forbartha agus réamh-mheasta scileanna leis na cuspóirí feabhas a chur ar 
scileanna cineálacha, earnála agus gairmshonracha don gheilleagar glas;

g) scéimeanna cistiúcháin chun tacú le teaghlaigh athchóirithe éifeachtúlachta 
fuinnimh a dhéanamh chun dul i ngleic leis an mbochtaineacht fuinnimh;

24. á chur i bhfáth go bhfuil tacaíocht do FBManna, lena n-áirítear ualaí riaracháin nach 
bhfuil gá leo a laghdú, bunriachtanach chun a áirithiú gur féidir leo a ngníomhaíochtaí a 
oiriúnú go hiomlán don aistriú glas agus a lucht saothair a choinneáil, go háirithe i gcás 
gnólachtaí nuathionscanta, agus na leibhéil chosanta is airde d’oibrithe agus don 
chomhshaol á gcosaint ag an am céanna, agus cabhrú le fostóirí Eorpacha infheistíocht a 
dhéanamh i bhfás inbhuanaithe agus i gcruthú post ardcháilíochta;

25. á iarraidh ar an gCoimisiún treoir a mholadh chun dálaí teilea-oibre ar fud an Aontais a 
rialáil agus chun dálaí cuibhiúla oibre agus fostaíochta sa gheilleagar digiteach a 
áirithiú; á mheas go bhfuil an ceart chun dícheangail ríthábhachtach chun dea-bhail 
mheabhrach na bhfostaithe agus na ndaoine féinfhostaithe a áirithiú, go háirithe i gcás 
banoibrithe agus oibrithe i gcineálacha neamhchaighdeánacha oibre, agus gur cheart é a 
chomhlánú le treoir maidir le rioscaí síceasóisialta agus folláine ag an obair; á iarraidh 
ar an gCoimisiún treoir a mholadh, i gcomhairle leis na comhpháirtithe sóisialta, maidir 
le caighdeáin agus coinníollacha íosta chun a áirithiú go mbeidh gach oibrí in ann a 
gceart chun dícheangail a fheidhmiú go héifeachtach; á thabhairt chun suntais gur deis 
mhaith é an tionscnamh atá le teacht ón gCoimisiún maidir le ‘cur chuige cuimsitheach i 
leith na meabhairshláinte’ atá le foilsiú i mí an Mheithimh chun na treoracha sin a 
sheoladh;

26. á thabhairt chun suntais, agus an daonra in aois oibre ag laghdú, go bhfuil beartais lena 
dtugtar níos mó daoine isteach i margadh an tsaothair bunriachtanach; á mheas go 
bhféadfadh tionchar dearfach a bheith ag lánpháirtiú imirceach i margadh an tsaothair ar 
sholáthar saothair, go bhféadfaí ganntanas saothair a laghdú agus rátaí fostaíochta níos 
airde a chur chun cinn6; ag tabhairt dá haire, áfach, go leanann oibrithe imirceacha de 
bheith ag fulaingt de chóireáil mhíchothrom agus de dhúshaothrú saothair; á chur i 
bhfáth nach mór gach oibrí imirceach a chosaint ar dhúshaothrú, lena n-áirítear trína 
rochtain éifeachtach ar cheartas agus ar shásamh a ráthú; á mheas gur gá é sin a 

6 https://ec.europa.eu/eurostat/statistics-explained/index.php?title=Migrant_integration_statistics.

chomhcheangal le beartais eile lena gcumasaítear saol oibre níos sláintiúla, dálaí oibre a 
fheabhsú, agus margaí saothair a chur in oiriúint níos fearr do riachtanais athraitheacha 
oibrithe le linn a saolré; 

27. á iarraidh go ndéanfaí grúpaí leochaileacha a chuimsiú ar bhealach níos fearr sa 
Seimeastar Eorpach, go gcuirfear chun feidhme bearta lena dtacaítear le fostaíocht don 
aos óg agus le fostaíocht shinsearach, agus go mbeidh deiseanna níos fearr ann do 
dhaoine faoi mhíchumas chomh maith le huirlisí éifeachtúla chun idirdhealú a chosc; á 
chur i bhfáth a thábhachtaí atá bearta chun náisiúnaigh tríú tír a lánpháirtiú lena n-
áirítear foghlaim teangacha mar go bhfuil sé mar bhonn don chumarsáid i ngach réimse 
den oibríocht ghnó, lena gcumasaítear rannpháirtíocht sa ghairmoiliúint agus in 
athoiliúint chun inniúlachtaí ábhartha a fhorbairt;

28. á chur i bhfáth gur gá d’fhostóirí naisc idirghlúine laistigh den chuideachta agus 
foghlaim idirghlúine idir daoine óga agus aosta, sa dá threo, a chothú; á chur i bhfios go 
láidir gur féidir le lucht saothair níos sine cabhrú le gnólacht táirgí agus seirbhísí nua a 
fhorbairt chun oiriúnú ar bhealach níos cruthaithí agus níos táirgiúla do riachtanais 
sochaí atá ag dul in aois; á iarraidh ar an gCoimisiún agus ar na Ballstáit dreasachtaí a 
chruthú chun aistriú eolais ó ghlúin go glúin a spreagadh agus le haghaidh bearta 
sonracha lena n-éascófar an fhostaíocht don aos óg agus an t-aistriú réamhscoir; á 
iarraidh ar an gCoimisiún agus ar na Ballstáit na tionchair a d’fhéadfadh a bheith ar 
dhaoine óga a chur san áireamh sna measúnuithe ar bheartais, i gcomhairle le 
heagraíochtaí don óige;

29. á chur in iúl gur cúis bhuartha di líon ard na luathfhágálaithe scoile, ós rud é go bhfuil 
siad i mbaol a bheith dífhostaithe agus go gcothaíonn siad timthriall na bochtaineachta 
glúine i bhfianaise, in 2021, 11.4 % d’fhir óga agus 7.9 % de mhná óga in AE ag fágáil 
an oideachais nó na hoiliúna go luath; á iarraidh ar an gCoimisiún, i gcomhar leis na 
Ballstáit, leis an tsochaí shibhialta agus le geallsealbhóirí ábhartha, comhordú a 
dhéanamh ar chur chun feidhme réiteach iomchuí chun leanaí agus daoine óga a 
choinneáil ar scoil; á iarraidh ar na Ballstáit a áirithiú go mbeidh rochtain ag daoine óga 
ar thréimhsí oiliúna agus printíseachtaí íoctha, ardcháilíochta agus cuimsitheacha; á 
áitiú go bhfaigheadh daoine óga céadeispéiris oibre leormhaithe agus ardcháilíochta, 
deiseanna uas-scilithe agus cáilíochtaí nua nó dintiúir nua; ag cáineadh an chleachtais 
tréimhsí oiliúna neamhíoctha a úsáid mar chineál dúshaothraithe ar oibrithe óga agus 
mar shárú ar a gcearta, agus á iarraidh ar an gCoimisiún agus ar na Ballstáit, i gcomhar 
leis an bParlaimint agus prionsabal na coimhdeachta á urramú, chun deireadh a chur le 
tréimhsí oiliúna neamhíoctha agus creat coiteann dlí a mholadh chun luach saothair 
cothrom a áirithiú do chúrsaí oiliúna agus printíseachtaí chun cleachtais dúshaothraithe 
a sheachaint; ag cáineadh chleachtas na gconarthaí gan íosmhéid uaireanta agus á 
iarraidh ar na Ballstáit tacaíocht a chur ar fáil d’fhostóirí a chuireann tréimhsí oiliúna 
agus printíseachtaí ar fáil do dhaoine óga faoi mhíchumas; á iarraidh ar an gCoimisiún 
athbhreithniú a dhéanamh ar ionstraimí Eorpacha reatha amhail an Creat 
Ardchaighdeáin do Chúrsaí Oiliúna agus an Creat Eorpach do Phrintíseachtaí 
Ardchaighdeáin agus Éifeachtacha agus chun critéir cháilíochta a chur san áireamh le 
haghaidh na dtairiscintí a dhéantar do dhaoine óga, lena n-áirítear prionsabal an luacha 
saothair chóir d’oiliúnaithe agus d’intéirnigh, rochtain ar chosaint shóisialta, fostaíochta 
inbhuanaithe agus cearta sóisialta;

30. á chur in iúl gur cúis bhuartha di na neamhréireachtaí idir an anailís agus na moltaí ón 
Lárionad Eorpach um Fhorbairt na Gairmoiliúna (Cedefop) maidir le beartas scileanna 
agus na beartais a chuirtear chun feidhme ar leibhéal AE agus ar an leibhéal náisiúnta, a 
d’fhéadfadh a bheith ina gcúis le neamhéifeachtúlachtaí; ag tarraingt aird ar an 
bhfianaise a leagtar amach i dtuarascálacha Cedefop ar thearcúsáid scileanna, 
rócháilíocht, éilimh ísealscileanna agus castacht theoranta i roinnt mhaith post Eorpach 
agus leibhéal measartha beag éileamh ar scileanna digiteacha san Eoraip, rud a 
d’fhéadfadh bac a chur ar an aistriú digiteach agus tionchar a imirt ar iomaíochas na 
hEorpa; á iarraidh ar an gCoimisiún tograí a thíolacadh agus gníomhaíochtaí beartais a 
chomhordú a rannchuidíonn le líon na bpost atá níos casta ó thaobh na digiteála de a 
mhéadú agus dearadh dreasachtaí a chuireann borradh faoi uas-sciliú digiteach oibrithe 
a éascú; lena n-áirítear oiliúint agus oideachas ar feadh an tsaoil; á thabhairt chun 
suntais gur cheart go spriocdhíreodh tionscnaimh den sórt sin freisin ar ghrúpaí 
leochaileacha agus ar mhionlaigh chun rochtain ar mhargadh an tsaothair a éascú do 
chách ós rud é go gcreideann 45 % de lucht saothair AE go bhfuil eolas agus scileanna 
nua de dhíth orthu mar gheall ar na teicneolaíochtaí digiteacha nua ina n-ionad oibre;

31. á mheabhrú gurb iad cruthú post ardcháilíochta agus cur chun feidhme straitéisí 
coinneála an bealach is fearr chun lucht saothair oilte a mhealladh agus fostóirí a 
dhreasú chun infheistíocht a dhéanamh ina gcuid oibrithe; á thabhairt chun suntais go 
gcuirtear i bhfios go láidir i dtuarascálacha Cedefop go léirítear freisin le deacrachtaí 
earcaíochta (lena n-áirítear iad sin mar gheall ar mhí-oiriúintí scileanna) droch-
cháilíocht poist, easpa beartais acmhainní daonna atá dírithe ar dhaoine agus deiseanna 
deartha post nár baineadh leas astu; á iarraidh ar an gCoimisiún rannchuidiú le dul i 
ngleic le bearnaí inniúlachta san Eoraip agus athbhreithniú a dhéanamh ar a bheartais 
uas-scilithe agus athscilithe i bhfianaise thorthaí Cedefop; á thabhairt chun suntais go 
bhfuil géarghá le níos mó tacaíochta d’oiliúint ar feadh an tsaoil agus d’atreorú 
gairmiúil i gcomhréir le sprioc 2030 go mbeadh 60 % ar a laghad de na daoine fásta uile 
a ag dul faoi oiliúint gach bliain;

32. á chur i bhfáth, má dhéantar réamhaíocht i leith mhargadh an tsaothair, go n-eascraíonn 
geilleagair níos athléimní as sin, a éilíonn beartais ghníomhacha maidir leis an margadh 
saothair, lena n-áirítear uas-sciliú agus athsciliú, chomh maith le córais láidre cosanta 
sóisialta; á chur in iúl gur cúis bhuartha di an easpa saothair a tuairiscíodh in go leor 
gairmeacha, go háirithe iad siúd a bhaineann le cáilíochtaí eolaíochta, teicneolaíochta, 
innealtóireachta agus matamaitice (ETIM), le hoideachas agus le cúram sláinte; á chur i 
bhfáth gur gá feabhas a chur ar na dálaí oibre iontu, rud a chabhródh freisin le 
ganntanais sa mhargadh saothair a laghdú chomh maith leis an ngá atá le cláir 
oideachais AE a neartú, lena dtacófaí le hiarrachtaí fostaithe agus múinteoirí oiliúint a 
chur ar fáil sna scileanna cearta;

33. á iarraidh go n-áiritheofaí le straitéis tionsclaíochta ghlas AE go mbeidh poist an lae 
amárach glas, ach thar aon ní eile go mbeidh siad cuibhiúil, dea-íoctha agus bunaithe ar 
dhálaí maithe oibre, le sláinte agus sábháilteacht ag an obair, cosaint shóisialta láidir 
agus comhionannas inscne; á iarraidh freisin go n-áiritheofar go dtabharfar luach 
saothair leordhóthanach do dhaoine i gcomhréir lena gcáilíochtaí agus lena n-
inniúlachtaí deimhnithe; á chur i bhfáth gur gá machaire comhréidh a áirithiú chun 
cóineasú sóisialta agus eacnamaíoch a chothú agus chun bearna mhéadaitheach san 
infheistíocht phoiblí agus tacaíocht a chosc atá ann mar gheall ar acmhainneachtaí 

fioscacha éagsúla na mBallstát; á iarraidh ar na Ballstáit úsáid mhaith a bhaint as an 
gCiste um Aistriú Cóir, agus as cistí agus ardáin ábhartha eile de chuid an Aontais, chun 
a áirithiú go gcuirfear poist ardcháilíochta sna réimsí céanna in ionad na bpost atá á 
gcéimniú amach de réir a chéile mar thoradh ar an aistriú glas; ag cur suntas, i ndáil leis 
sin, in acmhainneacht an gheilleagair chiorclaigh agus as ról ba cheart a bheith ag 
próisis soláthair phoiblí chun cómhargáil agus dálaí maithe oibre a chur chun cinn; á 
chur i bhfáth gur féidir le beartas tionsclaíoch glas AE a bheith ar cheann de na 
príomhfhoinsí cruthaithe post san Eoraip sna blianta amach romhainn, in earnálacha atá 
ag teacht chun cinn agus in earnálacha traidisiúnta araon, rud ar léiriú é go bhfuil 
gníomhaíochtaí eacnamaíocha inbhuanaithe níos déine ó thaobh saothair de ná na 
gníomhaíochtaí atá á n-ionadú acu. á iarraidh ar an gCoimisiún agus ar na Ballstáit a 
áirithiú go mbainfear amach le plean tionsclaíoch AE aistriú cóir agus cuspóirí lena n-
áirítear poist ardcháilíochta a chruthú lena ngabhfaidh dálaí oibre cothroma agus pá 
maith, cómhargáil a chur chun cinn agus comhaontuithe comhchoiteanna a 
chomhlíonadh;

34. á mheabhrú go bhfuil ról ríthábhachtach ag comhpháirtithe sóisialta Eorpacha, náisiúnta 
agus earnála maidir leis réamhaíocht an athraithe; á thabhairt chun suntais gur gá na 
ceardchumainn agus ionadaithe na n-oibrithe a chur ar an eolas go cruinn agus dul i 
ndlúthchomhairle leo i bpróisis chinnteoireachta, chun aistrithe córa a áirithiú; á iarraidh 
ar na Ballstáit dul i gcomhairle leis na comhpháirtithe sóisialta le linn ceapadh agus cur 
chun feidhme pleananna náisiúnta (cláir náisiúnta um athchóiriú, pleananna 
cobhsaíochta/cóineasaithe nó pleananna náisiúnta téarnaimh agus athléimneachta); ag 
leagan béim ar an ról ríthábhachtach atá ag cómhargáil chun na caighdeáin sláinte agus 
sábháilteachta ceirde is airde, forbairtí scileanna ábhartha agus réamhaíocht straitéiseach 
an athraithe a áirithiú; á chur i bhfáth go ráthaítear le cearta daonna Eorpacha agus 
idirnáisiúnta go bhfuil sé de cheart ag na hoibrithe ar fad ceardchumann a eagrú, a 
bhunú agus dul i bpáirt leis, dul i mbun cómhargála, gníomhaíocht chomhchoiteann a 
dhéanamh chun a gcearta a chosaint agus cosaint faoi chomhaontuithe comhchoiteanna 
a theachtadh; á iarraidh ar na Ballstáit deireadh a chur le haon reachtaíocht náisiúnta 
lena gcuirtear bac ar chómhargáil, lena n-áirítear trína áirithiú go bhfuil rochtain ag 
ceardchumainn ar ionaid oibre chun críoch eagraithe, comhroinnte faisnéise agus 
comhairliúcháin, chun ionadaíocht na n-oibrithe a neartú;

35. á threorú dá hUachtarán an rún seo a chur ar aghaidh chuig an gComhairle agus chuig 
an gCoimisiún.

RÁITEAS MÍNIÚCHÁIN

An Seimeastar Eorpach um Chomhordú an Bheartais Eacnamaíoch: tá tábhacht ar leith ag 
baint leis na gnéithe fostaíochta agus sóisialta i Straitéis Bhliantúil 2023 um Fhás 
Inbhuanaithe i bhfianaise an mhéadaithe atá ag teacht ar an mboilsciú agus ar an gcostas 
maireachtála mar gheall ar ionradh na Rúise ar an Úcráin. Bliain amháin ó shin, ba í an 
ghéarchéim shóisialta agus eacnamaíoch a d’eascair as paindéim COVID-19 an phríomhchúis 
imní a bhí againn, chomh maith leis na neamhionannais agus na míchothromaíochtaí sóisialta 
a d’fhéadfadh a bheith tagtha chun cinn mar gheall ar an athrú aeráide agus an claochlú 
digiteach. Anois in 2023, ní mór dúinn comhthéacs sóisialta agus eacnamaíoch san Eoraip a 
chur leis an liosta. Sa chomhthéacs seo, ní hamháin nach bhfuil sé d’acmhainn ag formhór na 
dteaghlach a mbillí gáis agus leictreachais a íoc, ach ní mór dóibh rogha a dhéanamh idir bia a 
thabhairt dá dteaghlaigh nó a dtithe a théamh. Ina theannta sin, tá an méadú ar bhoilsciú agus 
ar phraghsanna bia agus fuinnimh ag dul i bhfeidhm ar na grúpaí is leochailí, rud atá ag 
leathnú neamhionannais agus a bhfuil an bhochtaineacht ag dul in olcas mar gheall air — go 
háirithe an bhochtaineacht fuinnimh. Thairis sin, níl méaduithe pá ag coinneáil suas leis na 
rátaí boilscithe. Dá bhrí sin, tá méadú ag teacht ar bhochtaineacht lucht oibre sa mhéid go 
gcailleann oibrithe cumhacht cheannaigh agus go bhfuil dálaí maireachtála ag dul in olcas.

I dtuarascálacha Sheimeastar Eorpach 2023, aithníonn an Coimisiún go dtiocfaidh laghdú ar 
an bpá íosta i mbeagnach gach Ballstát, nár tháinig laghdú ar bhochtaineacht lucht oibre san 
Aontas le deich mbliana anuas, gur laghdaíodh leordhóthanacht na n-ioncam íosta i 
bhformhór na mBallstát agus go bhfuil praghsanna tithíochta os cionn 40 % i gcónaí le 
haghaidh níos mó ná 8 % den daonra agus gur beag dul chun cinn atá déanta againn maidir le 
rátaí easpa dídine. Ag an am céanna, tá neamhionannais tar éis dul in olcas mar thoradh ar an 
athrú aeráide agus scrios an chomhshaoil, agus tá tionchar díréireach acu ar na boicht agus ar 
na grúpaí is leochailí.

Sa chomhthéacs sin, ní mór a chur san áireamh gurb é an tAontas agus na Ballstáit atá 
freagrach as neamhionannais a laghdú. Léirítear in Airteagal 9 den CFAE ‘agus a bheartais 
agus a ghníomhaíochtaí á sainiú agus á gcur chun feidhme aige, tabharfaidh an tAontas aird ar 
na ceanglais atá nasctha le hardleibhéal fostaíochta a chur chun cinn, le cosaint shóisialta 
leormhaith a ráthú, leis an eisiamh sóisialta a chomhrac agus le hardleibhéal oideachais, 
oiliúna agus cosanta do shláinte an duine’; Mar sin, ní mór don Seimeastar Eorpach, mar 
shásra chun beartais eacnamaíocha agus fostaíochta an Aontais a chomhordú, bearta a éascú a 
chuirfidh ar chumas na mBallstát dul i ngleic le géarchéim thromchúiseach eacnamaíoch agus 
shóisialta an lae inniu. Áiritheofar leis sin sochaí Eorpach níos cothroime agus níos córa agus 
sochaí ina bhfuil cóineasú sóisialta aníos.

Tá an dréacht-tuarascáil a thíolaic an rapóirtéir bunaithe ar an smaoineamh go n-éilíonn na 
bearta is gá sa chomhthéacs sin samhail nua de rialachas eacnamaíoch in AE. Tá an 
Comhshocrú Cobhsaíochta agus Fáis atá ann faoi láthair imithe i léig agus ní thugann sé an 
tsolúbthacht ná an struchtúr is gá chun rialachas nua ar fholláine, ar fhorbairt inbhuanaithe 
agus ar dhul chun cinn sóisialta a bhunú.

Leis na treoshuímh is déanaí maidir leis an athbhreithniú ar chreat rialachais eacnamaíoch an 
Aontais a mhol an Coimisiún Eorpach, beartaítear pleananna um athchóiriú fioscach a chur in 

oiriúint d’imthosca gach Ballstáit. Mar sin féin, níl bearta sealadacha aistritheacha ag teastáil. 
Ina ionad sin, teastaíonn bearta struchtúracha meántéarmacha agus fadtéarmacha uainn lena 
mbunaítear samhail nua de rialachas eacnamaíoch atá bunaithe ar dhlúthpháirtíocht, ar 
cheartas sóisialta agus ar fholláine shóisialta do shaoránaigh uile na hEorpa. Beidh 
aidhmeanna an Aontais mar a luaitear in Airteagal 3 CAE, agus, go háirithe, forbairt 
inbhuanaithe na hEorpa le lánfhostaíocht agus dul chun cinn sóisialta, mar threoir ag cuspóirí 
meántéarmacha agus fadtéarmacha an Aontais maidir le hathléimneacht eacnamaíoch agus 
shóisialta a mhéadú.

Chun é sin a dhéanamh, tá sé ríthábhachtach an Comhshocrú Cobhsaíochta agus Fáis atá ann 
faoi láthair a nuachóiriú, le creat lena gceadófar síneadh a chur leis an gclásal éalaithe 
ginearálta a fhad a mheastar is gá chun infheistíocht phoiblí a éascú agus gan infheistíocht sna 
córais chosanta sóisialta a eisiamh ó ríomh an easnaimh (an ‘riail óir’).

Ní féidir é beartais fhioscacha bunaithe ar an déine a fhágáil ar gcúl a thuilleadh ach tá gá leo 
chun dálaí maireachtála cuibhiúla a ráthú chomh maith le forbairt fhorchéimnitheach agus 
inbhuanaithe a áirithiú do na saoránaigh uile. Táimid ag maireachtáil le blianta fada le 
géarchéim shocheacnamaíoch ó thaobh struchtúir de. Is é athdháileadh práinneach rachmais 
agus infheistíocht láidir a dhéanamh inár gcórais folláine sóisialta an t-aon bhealach chun an 
neamhionannas agus an bhochtaineacht a laghdú laistigh den Aontas. Tá infheistíocht 
shóisialta bunriachtanach chun fás inbhuanaithe a cheadú sa mheántéarma agus san 
fhadtéarma agus tá feidhm cobhsaíochta riachtanach ag córais leasa náisiúnta maidir leis sin.

Ar an gcúis sin, ní mór gné láidir shóisialta a bheith sa Seimeastar Eorpach lena dtugtar an 
ábharthacht chéanna do chuspóirí sóisialta agus atá ag cuspóirí eacnamaíocha agus 
comhshaoil. 

Tá gá againn le próiseas an tSeimeastair lena ráthaítear comhleanúnachas idir na moltaí 
tírshonracha agus cuspóirí na Saoráide Téarnaimh agus Athléimneachta, a leanann prionsabail 
uile an Cholúin Shóisialta agus lena ndéantar meastóireacht níos fearr ar thionchar dáileacháin 
na mbeartas agus na n-athchóirithe atá ann cheana agus atá nua a ndéantar faireachán orthu. 
Próiseas lena n-áirítear líon níos mó táscairí sóisialta a léiríonn go hiomlán treochtaí agus 
cúiseanna an neamhionannais, fostaíocht ardcháilíochta, dáileadh rachmais, rochtain ar 
sheirbhísí poiblí ar ardchaighdeán, leordhóthanacht pinsean, scéimeanna ioncaim íosta, agus 
sochair dhífhostaíochta. Ar deireadh, ní mór dúinn Seimeastar lena n-áirítear táscairí chun 
tionchar sóisialta an díghrádaithe comhshaoil agus an athraithe aeráide a thomhas.

I measc na bpríomhiarrataí ón rapóirtéir ar an gCoimisiún Eorpach agus ar na Ballstáit faoi 
chuimsiú Sheimeastar 2023 tá:

- cur chun feidhme láithreach na treorach maidir le pá íosta;

- sásra SURE de chineál buan;

- Treoir maidir le scéimeanna ioncaim íosta agus ní hamháin moladh;

- scéim Ráthaíochta Eorpaí do Leanaí neartaithe ag a bhfuil cistiú tiomnaithe de EUR 20 
billiún ar a laghad;

- reachtaíocht lena ráthaítear rochtain ar sheirbhísí bunriachtanacha amhail tithíocht, 
fuinneamh, iompar, uisce agus dramhaíl agus toirmeasc ar dhícheangal fuinnimh do 
ghrúpaí leochaileacha;

- pacáiste dlúthpháirtíochta a chruthú chun cabhrú le daoine agus le FBManna déileáil 
leis na costais mhaireachtála atá ag dul i méid;

- Rialachán maidir le Creat um Chóineasú Sóisialta chun faireachán a dhéanamh ar 
rioscaí cóineasaithe shóisialta, chun éifeachtaí diúltacha iarmharta sóisialta 
gníomhaíochtaí beartais nó turraingí eacnamaíocha a chosc agus chun díobháil a 
d’fhéadfadh a bheith ann a bhrath, chomh maith le spriocanna sóisialta éigeantacha a 
bhunú a bheidh le baint amach;

- scéimeanna cosanta sóisialta glasa a fhorbairt ar an leibhéal náisiúnta, chun 
athléimneacht shóisialta a neartú i gcoinne thionchar an athraithe aeráide agus an 
díghrádaithe comhshaoil.

Tacaíonn an Rapóirtéir le haistriú i dtreo samhail fáis inbhuanaithe, chuimsitheach agus 
athléimneach, lena neartófar forbairt inbhuanaithe agus athléimneacht gheilleagar an Aontais 
agus cur chun feidhme iomlán Cholún Eorpach na gCeart Sóisialta, lena n-áirítear a 
phríomhspriocanna ábhartha do 2030, Prótacal maidir le Dul Chun Cinn Sóisialta agus 
infheistíocht atá dírithe ar an todhchaí a chur chun cinn atá dírithe ar an aistriú cóir glas agus 
sóisialta. I mbeagán focal, Eoraip ag a bhfuil peirspictíocht láidir éicea-shóisialta.

